
Erindi til Bæjarráðs Akureyrbæjar vegna starfs þjónustufulltrúa í Hrísey

Starf þjónustufulltrúa Akureyrarbæjar í Hrísey er 50% stöðugildi með eftirfarandi starfslýsingu 
um helstu verkefni; Móttaka fólks og upplýsingagjöf er varðar starfsemi og þjónustu bæjarins. 
Símsvörun og rafræn afgreiðsla erinda. Umsýsla vegna leiguíbúða Akureyrarbæjar í Hrísey. 
Frágangur skjala. Eftir að þessi starfslýsing var gefin út bættist við samvinna þjónustufulltrúa 
með Hverfisráði Hríseyjar við Cittaslow umsóknina og eftirfylgni í því verkefni. Hefur vinna við 
það verkefni staðnað af ýmsum ástæðum en verkefnið er stórt og hefur Hverfisráð takmarkaðan 
fundafjölda sem og viðvera þjónustufulltrúa verið stopul undanfarið sem gerir vinnu við verkefnið 
erfiðari fyrir.

Við sem hér búum sjáum mörg tækifæri í Hrísey. Við viljum að fleiri sjái þau líka og teljum við að 
starf þjónustufulltrúa gæti verið víðtækara í því samhengi. Tímabundið verkefni sem æskilegt 
væri að þjónustufulltrúi hefði á sinni könnu er Cittaslow verkefnið og áframhaldandi vinna við 
umsókn og eftirfylgni því tengdu. Teljum við að fast verkefni þjónustufulltrúa ætti að vera að 
vinna við markaðssetningu á Hrísey sem áhugaverðum og ákjósanlegum búsetukosti. 
Hverfisráð hefur lagt grunn að þeirri vinnu en nú þarf að vinna texta, safna myndefni ásamt 
eftirfylgni. Annað fast verkefni sem við teljum að gæti verið á borði þjónustufulltrúa er umsjón 
samfélagsmiðla fyrir eyjuna, skrifa fréttir af mannlífinu og deila áfram jákvæðum fréttum sem 
tengjast Hrísey á vefinn og samfélagsmiðla. Myndi það þá eiga samleið með markaðssetningu 
eyjarinnar. Starfsfólk fyrrum Akureyrarstofu hafa undanfarið haft umsjón með að deila myndum 
frá Hrísey á samfélagsmiðla þar sem áherslan er erlendir ferðamenn og teljum við að 
þjónustufulltrúi gæti komið inn í það verkefni því kostur yrði að hafa aðila þar með í ráðum sem 
býr og starfar í Hrísey. Myndi þá þjónustufulltrúi setja inn myndir og texta eins og hefur verið 
gert en fulltrúinn hefði persónulegri nálgun, þekkir umhverfið og fólkið betur sem myndi 
endurspeglast í myndefni og texta. Einnig væri þá, eins og áður segir, hægt að deila fréttum og 
viðburðum sem tengjast Hrísey inn á miðlana og jafnvel taka smá viðtöl við íbúa sem birtast 
með myndfærslum. Sýna heiminum hvað við höfum upp á að bjóða annað en gott veður og 
fallega náttúru. Við Hríseyingar erum rík af mannauði, hugmyndum og vilja til þess að taka á 
móti þeim sem heimsækja Hrísey og vilja flytja til Hríseyjar. Við teljum að starf þjónustufulltrúa 
sé mikilvægt í Hrísey en að verkefnin sem fulltrúinn sinnir geti verið fjölbreyttari og umfangsmeiri 
en er í dag, því öll hljótum við að vilja það sama, fjölbreytt atvinnulíf, menningu og búsetu í 
Hrísey.

Óskum við eftir umsögn bæjarráðs varðandi erindið og fundi í kjölfarið með þeim sem málið 
varðar til að ræða frekari útfærslu á áliti okkar um verkefni þjónustufulltrúa Akureyrarbæjar í 
Hrísey.

